
MARKETING TADQIQOTLARI ASOSIDA 
MEVA-SABZAVOT MAHSULOTLARI EKSPORT 
SALOHIYATINI OSHIRISH
Xojiyev Elshod Yoqub o‘g‘li
Toshkent davlat iqtisodiyot universiteti doktoranti, PhD
Email manzili: e.xojiyev@tsue.uz
ORCID: 0000-0003-2428-4266

Annotatsiya: Mazkur ilmiy maqolada O‘zbekiston korxonalarida meva-sabzavot mahsulotlari eksport salohiyatini 
oshirishda marketing tadqiqotlaridan foydalanish samaradorligi ikki bosqichli yondashuv asosida tahlil qilingan. Birinchi 
bosqichda marketing tadqiqotlari bilan eksport hajmi o‘rtasidagi o‘zaro bog‘liqlik OLS (oddiy kichik kvadratlar) regressiyasi 
orqali baholandi. Ikkinchi bosqichda esa korxonalar tomonidan marketing tadqiqotlariga yo‘naltirilgan xarajatlarning 
samaradorlik darajasi Stochastic Frontier Analysis (SFA) modeli yordamida o‘rganildi.

Kalit soʻzlar: marketing tadqiqotlari, eksport salohiyati, meva-sabzavot mahsulotlari, OLS regressiyasi, Stochastic Frontier 
Analysis (SFA), marketing xarajatlari.
Abstract: In this scientific article, the effectiveness of using marketing research to increase the export potential of fruit and 
vegetable products in Uzbek enterprises is analyzed through a two-stage approach. In the first stage, the relationship 
between marketing research and export volume is assessed using the Ordinary Least Squares (OLS) regression method. 
In the second stage, the efficiency of the expenses allocated by enterprises for marketing research is examined using the 
Stochastic Frontier Analysis (SFA) model.

Key words: marketing research, export potential, fruit and vegetable products, OLS regression, Stochastic Frontier 
Analysis (SFA), marketing expenses.
Аннотация: В данной научной статье эффективность использования маркетинговых исследований для повышения 
экспортного потенциала плодоовощной продукции в узбекских предприятиях проанализирована на основе 
двухэтапного подхода. На первом этапе взаимосвязь между маркетинговыми исследованиями и объемом экспорта 
оценивалась с использованием метода наименьших квадратов (OLS). На втором этапе эффективность расходов 
предприятий на маркетинговые исследования изучалась с помощью модели стохастического производственного 
фронтира (SFA).

Ключевые слова: маркетинговые исследования, экспортный потенциал, плодоовощная продукция, регрессия 
OLS, стохастический производственный фронтир (SFA), анализ эффективности, затраты маркетинга.

K I R I S H
2024-yil 18-yanvar kuni Prezident Shavkat Mirziyoyev raisligida “2024-yilda investitsiya, eksport va 

xalqaro hamkorlik sohalarida amalga oshirilishi lozim bo‘lgan ustuvor vazifalar” yuzasidan videoselektor 
yig‘ilishi o‘tkazildi. Unda hozirgi kunda O‘zbekiston Respublikasidan amalga oshirilayotgan eksportning 50 foizi 
atigi to‘rtta bozorga — Rossiya, Xitoy, Qozog‘iston va Turkiyaga to‘g‘ri kelayotgani ta’kidlandi. Shuningdek, 
eksportning asosiy qismini tashkil etadigan 20 turdagi mahsulotning faqat bitta bozorga qaram bo‘lib qolganligi 
ham qayd etildi.

O‘zbekiston Respublikasidan eksport qilinayotgan mahsulotlar tarkibida Rossiya Federatsiyasining ulushi 
13 foizni tashkil etadi. Shu bilan birga, jami eksportimizning 12 foizini tashkil etadigan Qozog‘iston va Qirg‘iziston 
Respublikalariga chiqarilayotgan mahsulotlarning qariyb 60 foizining yakuniy iste’molchisi ham Rossiya 
Federatsiyasi hisoblanadi. Bu holat O‘zbekiston eksportining deyarli 20 foizi birgina Rossiya Federatsiyasiga 
bog‘lanib qolganini ko‘rsatadi.

2025-yil 19-iyun kuni Prezident Shavkat Mirziyoyev raisligida o‘tkazilgan yig‘ilishda Qashqadaryo viloyatini 
kompleks rivojlantirishning ustuvor vazifalari muhokama qilindi. Unda Ko‘kdaladagi 6 ming gektar lalmi yerda 
tarvuz va viloyatning 13 ta tumanidagi 6 ming gektar ekin maydonlarida pomidor yetishtirishni yo‘lga qo‘yish 
orqali tarvuz eksportini yillik 30 million AQSH dollariga, pomidor eksportini esa 5 million dollarga yetkazish 
imkoniyati mavjudligi alohida ta’kidlandi.

Jahon meva-sabzavot bozori yildan-yilga o‘sib, global oziq-ovqat xavfsizligini ta’minlashda muhim o‘rin 
tutmoqda. Chunki aholining turli xil to‘yimli mahsulotlarga bo‘lgan ehtiyojini qondirish orqali ushbu bozor hal 
qiluvchi rol o‘ynamoqda. Meva-sabzavotchilik fermer va dehqon xo‘jaliklari uchun asosiy daromad manbai 
bo‘lib xizmat qiladi, shu bilan birga butun dunyo bo‘ylab qishloq xo‘jaligi iqtisodiyotini qo‘llab-quvvatlaydi. 
Mazkur bozor xalqaro savdoni rivojlantirish bilan bir qatorda, iqtisodiy hamkorlikni mustahkamlaydi hamda 
qishloq xo‘jaligida innovatsiyalarni rag‘batlantiradi.

Aholining iste’mol odatlari sog‘lom va barqaror oziq-ovqat tanloviga o‘tayotgan bir paytda, global meva-
sabzavot bozori ovqatlanish tartibini shakllantirishda hamda atrof-muhitni muhofaza qilishni rag‘batlantirishda 
muhim rol o‘ynamoqda.

Data Bridge Market Research tomonidan o‘tkazilgan global meva-sabzavot bozori tahliliga ko‘ra, 2023-
yilda mazkur bozor tovar aylanmasi 1 231,82 milliard AQSH dollarini tashkil etgan. Prognozlarga ko‘ra, ushbu 
bozor hajmi 2031-yilga borib 2 985,19 milliard dollarga yetishi kutilmoqda. Shuningdek, 2024–2031-yillar 
prognoz davrida uning o‘rtacha yillik o‘sish sur’ati 11,70 foizni tashkil etishi bashorat qilinmoqda.

M A V Z U G A  O I D  A D A B I Y O T L A R  T A H L I L I
Stochastic Frontier Analysis (SFA) iqtisodiy samaradorlikni baholashda qo‘llaniladigan parametrik usul 

bo‘lib, ishlab chiqarish yoki daromad chegarasini hisoblash orqali har bir korxonaning (yoki iqtisodiy birlikning) 
nisbiy samaradorligini o‘lchaydi. Ushbu metod Aigner, Lovell va Schmidt tomonidan 1977-yilda taklif etilgan va 
keyinchalik ishlab chiqarish, bank tizimi, sog‘liqni saqlash va tashqi savdo sohalarida keng qo‘llanila boshlandi. 
Ular ilmiy ishlarida SFA usulining tamoyillarini ishlab chiqqan va metodikaning nazariy asosini taqdim etgan. 

Battese, G.E., va Coelli, T.J. (1995) tomonidan olib borilgan tadqiqotda panel ma’lumotlarda samaradorlikni 
o‘lchashga imkon beruvchi SFA modelining takomillashgan shakli taklif etilgan. Kalirajan, K. (1999) o‘zining 
«Stochastic frontier production function models and their application to measuring technical efficiency in Asian 
agriculture» nomli maqolasida qishloq xo‘jaligi sohasidagi eksport samaradorligini o‘rgangan. 

Kneller, R., va Pisu, M. (2007) tadqiqotida eksportda samaradorlik va resurslardan foydalanishning 
chegaraviy tahlili qo‘llanilgan. Marketing tadqiqotlari tashqi bozorlarda maqsadli segmentlarni aniqlash, 
iste’molchi xatti-harakatlarini tushunish, narx va reklama strategiyalarini ishlab chiqish orqali eksport 
strategiyalarining samaradorligini oshiradi. 

Marketing strategiyasi va eksport samaradorligi o‘rtasidagi bog‘liqlik Cavusgil, S. T., va Zou, S. tadqiqotida 
ochib berilgan. Keyingi tadqiqot marketing strategiyasining moslashuvchanligi va eksport natijalari o‘rtasidagi 
munosabatni tahlil qiladi (Lages, L.F., va Montgomery, D.B.). Crespi, J.M., va Gao, H. (2005) tomonidan 
marketing yondashuvlari (brend, narx, reklama) samaradorlikka qanday ta’sir qilishini SFA usulida tahlil qilingan. 

T A D Q I Q O T  M E T O D I K A S I
Tadqiqot ikki bosqichda olib borilib, birinchi bosqichda marketing tadqiqotlarining eksport hajmi bilan 

o‘zaro bog‘liqligi tahlili (OLS) amalga oshirilgan. Keyingi qadamda marketing tadqiqotlari uchun korxonalar 
tomonidan sarflangan xarajatlar qanchalik darajada samarali bo‘lganligini ko‘rib chiqamiz. Tahlil Stochastic 
Frontier Analysis (SFA) modeliga asoslanadi. Korxonaning faoliyati texnik va alokativ samaradorlik darajalari 
orqali baholanishi mumkin. Texnik samaradorlikni baholashda ikkita asosiy yondashuv mavjud: 

1. Data Envelopment Analysis (DEA);
2. Stochastic Frontier Analysis (SFA). Biz ushbu tadqiqotda SFA metodini tanlaymiz, chunki u muqobil 

usullarga nisbatan bir qancha ustunliklarga ega.
SFA — bu parametrik yondashuv bo‘lib, unda ishlab chiqarish funksiyasining shakli oldindan belgilangan 

bo‘ladi va u statistik usullar orqali baholanadi. SFAning yana bir qator boshqa afzalliklari quyidagilardan iborat :
- u orqali statistik asosda gipotezalarni tekshirish mumkin;
- kirish (input) va chiqish (output) ko‘rsatkichlari o‘rtasidagi munosabatlar aniq funksional shakl asosida 

aniqlanadi;
- tasodifiy ishlab chiqarish modeli va texnik samarasizlik modellarini bir vaqtning o‘zida baholash imkoniyati 

mavjud.
SFA – bu korxonalar yoki iqtisodiy institutlarning maksimal daromad yoki minimal xarajatga erishishdagi 

nisbiy samaradorligini baholovchi regressiyaviy yondashuv hisoblanadi. Ushbu yondashuvda marketing 
xarajatlari kiritma (input) sifatida, eksport hajmi, eksport operatsiyalari soni hamda hamkorlar soni esa chiqaruv 
(output) sifatida ko‘rib chiqildi. SFA modeli yordamida har bir korxonaning samaradorlik darajasi hisoblab 
chiqiladi. Model quyidagicha tuzildi:

log(Y1) = β₀ + β₁•log(X) + Vi – Ui

Bunda,
X – marketing xarajatlari (input),
Y1 – eksport hajmi, eksport operatsiyalari soni va hamkorlar soni (uchta output),
Vi – i-korxona uchun tasodifiy xatolik atamasi bo‘lib, nol o‘rtacha qiymatga va σV² dispersiyaga ega 

bo‘lgan normal taqsimotdan olingan mustaqil va bir xil taqsimlangan Vi:(iidN(0, σV²)) tasodifiy o‘zgaruvchi deb 
hisoblanadi hamda Ui bilan mustaqil taqsimlangan bo‘ladi;,

Ui – korxonadagi texnik samarasizlikni ifodalovchi nolga teng yoki musbat bo‘lgan tasodifiy o‘zgaruvchi 
bo‘lib, u o‘rtacha μ1 va dispersiyasi σu² bo‘lgan normal taqsimotning ijobiy (trunkatsiyalangan) qismidan olinadi 
va mustaqil tarzda taqsimlangan deb hisoblanadi.

Ilmiy maqolani tayyorlash jarayonida ma’lumotlarni jadvallar va diagrammalar asosida tahlil qilish, moliyaviy 
qo‘llab-quvvatlash yo‘nalishlarini guruhlash, abstrakt-mantiqiy fikrlash, tizimli tahlil asosida statistik guruhlash, 
shuningdek ekspert baholash usullaridan keng foydalanildi. 

T A H L I L  V A  N A T I J A L A R
Oziq-ovqat bozorlarida, jumladan, qishloq xo‘jaligi mahsulotlari еtishtirish hamda uning sotuvini yo‘lga 

qo‘yishda marketing tadqiqotlaridan foydalanish jahonda tobora kengayib bormoqda. “Dunyo bo‘ylab yеtakchi 
kompaniyalar marketing tadqiqotlariga 277,3 million dollar sarflaydi”. Rivojlangan mamlakatlar global bozorda 
raqobatbardoshlikni ta’minlashning asosiy strategiyasi sifatida qo‘shimcha qiymat manbai bo‘lgan marketing 
tadqiqotlariga e’tibor qaratmoqda va eksport hajmini oshirishga qaratilgan tadqiqotlar olib borilmoqda. 

2023-yil sentyabr oyida e’lon qilingan “O‘zbekiston-2030 strategiyasi”ga ko‘ra, 2030-yilga borib tayyor 
mahsulotlar eksport hajmi 45 milliard AQSh dollariga yеtishi belgilangan. Olib borilgan so‘nggi tadqiqot 
natijalariga ko‘ra, O‘zbekistonda xorijiy bozorlarga mahsulotlarini yеtkazishdan oldin marketing tadqiqotlarini 
olib boruvchi eksport operatsiyalari bilan shug‘ullanuvchi kompaniyalar ulushi 10 foizga ham yеtmaydi (umumiy 
eksportchi korxonalar soni 8 000 dan ortiq).

Marketing tadqiqotlarining eksportga ta’sirini aniqlash uchun 2023-yilda O‘zbekistonning turli hududlarida 
meva-sabzavot eksport qilgan korxonalar tanlab olindi. Mamlakat bo‘ylab 138 ta korxonada eksport jarayonida 
marketing tadqiqotlaridan foydalanish yoki foydalanmaslik bo‘yicha so‘rovnoma o‘tkazildi. So‘rovnomada 
124 ta korxona ishtirok etdi va bu respondentlarning qariyb 91 foizini tashkil etdi. Xususan, Qoraqalpog‘iston 
Respublikasi - 4, Andijon - 9, Buxoro - 5, Jizzax - 2, Qashqadaryo - 9, Navoiy - 2, Namangan - 15, Samarqand 
- 3, Sirdaryo - 4, Surxondaryo - 2, Toshkent viloyati - 11, Toshkent shahri - 2, Farg‘ona - 50 va Xorazm - 
6. So‘rovnomada ishtirok etgan korxonalar orasida mahsulotlarni tashqi bozorga еtkazib berishda marketing 
tadqiqotlaridan foydalanganlar soni 15 tani tashkil etgan bo‘lsa, 95 korxona o‘rik eksporti jarayonida marketing 
tadqiqotlaridan foydalanmaganligini ma’lum qilgan.

1-jadval. Marketing tadqiqotlari asosida va an’anaviy usulda xorijiy bozorlarga mahsulot yеtkazib bergan 
korxonalarning eksporti tahlili

T/r
Eksport qiluvchi tashkilot 

nomi
(marketing tadqiqotlari asosida)

Qiymati 
(ming doll.)

Eksport qiluvchi tashkilot nomi 
(an’anaviy usulda)

Qiymati 
(ming doll.) Farqi +/-

1 “ALL RETAIL PLUS” MCHJ 855,38 “QUVA UMID AGRO” MCHJ 91,38 764

2 “AZIZBEK AGRO CHERRY” 
MCHJ 1666,55 “YASMINFAYZ AGRO” MCHJ 112,51 1554,04

3 “HAVVO NOBLE” MCHJ 2004,5 “NARPAY HOSILDOR” MCHJ 203,30 1801,2

4 “HELLO FRUITS ONE” MCHJ 2086,65 “FOOD AGRO COMPANY BB” 
MCHJ 275,49 1811,16

5 “HAVVO GROUP” MCHJ 880,15 “JETONE” MCHJ 81,05 799,1

6 “EXPORT AGRO 2022” MCHJ 991,75 “AZIZBEK AGRO CHERRY” 
MCHJ 101,48 890,27

7 “UZOR FARGANA” MCHJ 879,23 “FARIDA FRUIT IMPEX” MCHJ 117,81 761,42

8 “AGRO LIGHT BUSINESS” 
MCHJ 401,29 “GROW SEEDS TASHKENT” 

MCHJ 31,72 369,57

9 “STONE ONE BEST” MCHJ 919,39 “AVANGARD EKSIM” MCHJ 97,39 822

10 “AGRO PROGRESS 
OLTIARIQ” MCHJ 371,34 “VALLEY FRUIT EXPORT BJ” 

MCHJ 44,78 326,56

11 “ROSHIDON BEST 
UNIVERSAL EXPORT” MCHJ 1014,17 “BILLUR BARAKA IMPEX” MCHJ 51,87 962,3

12 “DEUTCH” MCHJ FE 600,76 “CHIROQCHI-KLASTER” MCHJ 118,08 482,68

13 “AGRICOLA-EXPORT” MCHJ 3383,64 “OZODBEK FRESH-FRUITS” 
MCHJ 361,02 3022,62

14 “ALLONOV EXPORT” MCHJ 488,92 “ASA GRAND GR” MCHJ 38,45 450,47
15 “SANTER COMPAIGN” MCHJ 3310,89 “ECO EXPORT 111” MCHJ 299,1 3011,79

Total: 19854,61 2025,43 17829,18

1-jadval ma’lumotlaridan ko‘rish mumkinki, marketing tadqiqotlari asosida eksportni amalga oshirgan 15 
ta korxonaning umumiy eksport qiymati qariyb 20 mln. AQSh dollarini tashkil etgan. Marketing tadqiqotlari olib 
bormasdan, an’anaviy usulda tashqi bozorlarga mahsulot yеtkazib bergan 15 ta korxonaning jami eksport 
qiymati esa marketing tadqiqotlari olib borgan korxonalarning umumiy eksport hajmini 10 foiziga (2025,43 ming 
AQSh dollari) teng bo‘lgan. Marketing tadqiqotlari asosida o‘rik eksportini amalga oshirgan korxonalarning 
eksport hajmi farqi  +17,8 mln. AQSh dollarini tashkil etganligiga urg‘u qaratish maqsadga muvofiq bo‘ladi.

Shuni ta’kidlash lozimki, jami 276 ta o‘rik eksport qiluvchi korxonalarning 15 tasi marketing tadqiqotlari olib 
borish asosida eksport jarayonini amalga oshirgan va mazkur korxonalar eksport ko‘rsatkichlari 2023-yildagi 
umumiy o‘rik eksport hajmining 50,3 foizini tashkil etgan. O‘zbekiston Respublikasi Milliy statistika qo‘mitasi 
ma’lumotlariga ko‘ra, 2023-yilda o‘rik eksport hajmi 36,1 mln. AQSh dollariga teng bo‘lgan.

2-jadval. Markеting tadqiqotlarini o‘rik mahsuloti eksportiga ta’sirini baholash tahlili

№ Eksport qiluvchi tashkilot nomi

Markеting tadqiqoti  
uchun sarflangan 

xarajat  
(ming AQSh doll.)

Eksport 
qiymati,  

(ming AQSh 
doll.)

Eksport 
opеratsiya 

soni

Hamkorlar 
soni

Y X1 X2 X3
1 “ALL RETAIL PLUS” MCHJ 11,2 855,38 47 7

2 “AZIZBEK AGRO CHERRY” 14,5 1666,55 36 1

3 “HAVVO NOBLE” MCHJ 10,8 2004,5 85 8

4 “HELLO FRUITS ONE” MCHJ 9,9 2086,65 71 5

5 “HAVVO GROUP” MCHJ 8,6 880,15 37 15

6 “EXPORT AGRO 2022” MCHJ 10,1 991,75 16 8

7 “UZOR FARGANA” MCHJ 11,8 882,23 50 10

8 “AGRO LIGHT BUSINESS” 3,7 401,29 29 10

9 “STONE ONE BEST” MCHJ 12,1 919,39 25 4

10 “OZODBEK FRESH-FRUITS” 4,6 361,02 28 10

11 “ROSHIDON BEST UNIVERSAL 
EXPORT” 12,2 1014,17 53 5

12 “DEUTCH AGRO” MCHJ FE 6,4 600,76 41 2

13 “AGRICOLA-EXPORT” MCHJ 11,2 3383,64 52 10

14 “ALLONOV EXPORT” MCHJ 4,2 488,92 35 2

15 “SANTER COMPAIGN” MCHJ 8,7 3310,89 93 9
Manba: Statistik ma’lumotlar va so‘rovnomalar bo‘yicha muallif tomonidan ishlab chiqildi

1-jadval ma’lumotlari va 2-jadvalda keltirilgan tahlillarga asoslangan holda kompaniyalar tomonidan 
marketing tadqiqotlariga ajratilgan mablag‘lar (X1), eksport operatsiyalari soni (X2) va hamkorlar soni (X3) bilan 
ularning eksport hajmi (Y) o‘rtasidagi bog‘liqlik log-log regressiya modeli yordamida baholaymiz va modellarni 
oddiy eng kichik kvadratlar (OLS) usuli asosida yechamiz.

1-rasm. Marketing tadqiqotlarining eksport hajmi bilan o‘zaro bog‘liqligi tahlili (OLS natijalari)

Yuqoridagi tahlil natijalaridan ko‘rishimiz mumkinki, R² 0,678 ga teng va eksportdagi o‘zgarishlarning 67,8% 
ini tushuntiradi. β₁ (log_X1) 0,90 ga teng bo‘lib, marketing xarajatlari 1% ga oshgan taqdirda, eksport hajmi 
0,90% ga oshishini ko‘rsatmoqda. (p = 0.011). β₂ (log_X2) 0,71 eksport operatsiyalari soni sezilarli ta’sirga ega 
(p = 0.021), lekin hamkorlar soni – β₃ (log_X3) 0,05 eksport hajmini oshishiga ta’sir ko‘rsatmaydi. Marketing 
tadqiqotlarini o‘tkazish 2-jadvalda keltirilgan korxonalarning eksport hajmiga ta’siri yuqori deb ayta olamiz. 

2-rasm. Omillarning eksport hajmi bilan o‘zaro bog‘liqlik tahlili

Mazkur rasm orqali marketing xarajatlari oshgan eksport qiymati ham sezilarli darajada ortib bormoqda. 
Regressiya chizig‘i aniq va yuqoriga yo‘nalganligi kuchli musbat bog‘liqlikni bildiradi. Bu natija shuni ko‘rsatadiki, 
marketing tadqiqotlariga sarmoya kiritish eksport hajmini oshirishda muhim vosita bo‘lib xizmat qiladi. Korxonalar 
xalqaro bozorga chiqishda bozorni tahlil qilish, mijozlar ehtiyojini aniqlash kabi faoliyatlarga sarmoya kiritgani 
sayin, ularning eksportdagi samarasi oshadi.

Ikkinchi kuzatuvda eksport operatsiyalari soni bilan eksport qiymati o‘rtasida ijobiy bog‘liqlik mavjud. 
Bu shuni anglatadiki, eksportni rivojlantirish faqat bitta yirik bitim emas, balki ko‘plab tranzaksiyalar sonini 
ko‘paytirish orqali ham amalga oshadi.

Uchinchi grafikda hamkorlar soni ko‘paygani bilan eksport hajmida sezilarli o‘sish kuzatilmayapti. Demak, 
hamkorlar sonining kam yoki ko‘pligi koroxnaning eksport hajmini oshiradigan omil sifatida ko‘rilmayapti.

3-rasm. SFA modeli asosida marketing xarajatlariga nisbatan samaradorlik natijalari

Yuqoridagi rasmda har bir korxonaning marketing tadqiqotlari uchun sarflangan xarajatlari asosida 
erishilgan texnik samaradorlik darajasi (Efficiency Score) tasvirlangan. Grafikda korxonalar tartib raqami 
asosida joylashtirilgan bo‘lib, vertikal o‘qda ularning samaradorlik ballari ko‘rsatilgan. Grafik SFA tahlilining 
amaliy natijalarini vizual ko‘rsatadi va har bir korxonaning marketing investitsiyalaridan qanday darajada 
foydalanayotganini baholash imkonini beradi. Bu esa eksport siyosatini optimallashtirish, budjet ajratmalarini 
qayta taqsimlash yoki qo‘shimcha marketing strategiyalarini ishlab chiqish uchun muhim tahliliy vosita sifatida 
xizmat qiladi.

Samaradorlik balli 1 ga yaqinlashgan korxonalar marketing xarajatlaridan maksimal darajada samarali 
foydalangan tadbirkorlik subyektlari hisoblanadi. Korxonalarda ball 1 dan past bo‘lgan taqdirda, ularni boshqa 
korxonalar bilan taqqoslaganda marketing xarajatlariga nisbatan kamroq eksport natijalariga erishgan bo‘lib, bu 
resurslardan to‘liq foydalanilmaganligi bilan izohlash mumkin. 

Rasmda ko‘rish mumkinki, ayrim korxonalar 0,7 dan past samaradorlikka ega, bu esa potensial ichki 
zaxiralarning mavjudligini ko‘rsatadi ya’ni marketing xarajatlarini qayta ko‘rib chiqish, strategik segmentatsiya 
yoki bozorga chiqish usullarini takomillashtirish zarurati mavjud. 

X U L O S А  V А  T А K L I F L А R
Xorijiy adabiyotlarda chet el bozorlariga oid ma’lumot yetishmasligi “ko‘zlarni yumgan holda miltiqdan o‘q 

uzishga o‘xshaydi: agar osmonda bir o‘rdak tushsa, bu aql bilan nishonga olish emas balki tasodif natijasi 
bo‘ladi,”  deb ta’kidlangan. Biroq, potensial foydali bo‘lishi mumkin bo‘lgan ma’lumotni shunchaki olish – bu 
faqat ishning yarmi, undan unumli foydalanish esa ikkinchi yarmi va yanada aniqroq aytadigan bo‘lsak muhimi 
hamdir.

Kompaniyalar xalqaro bozor tadqiqotlari foydali degan fikrga ishonishmasliklari yoki marketing tadqiqotini 
olib borishni ta’minlovchi ishchi kuchi va resurslar tanqisligiga duch kelishayotganligi sababli ularning tashqi 
bozorlarda muvaffaqiyatsizliklari davom etmoqda . 

Xalqaro maydonda qimmatga tushadigan xatolardan qochish va imkoniyatlarni boy bermaslik uchun 
marketing tadqiqotlari natijasida olingan ma’lumotlardan samarali foydalanishning ahamiyatini bir necha 
tahlillarimiz orqali asoslashga erishdik. Darhaqiqat, xalqaro bozorlarda muvaffaqiyatsizlikka uchrashning eng 
muhim omillaridan biri yetarli tayyorgarlik ko‘rmaslik va ma’lumotning yo‘qligi deb hisoblaymiz.

